Esä unistus
Vanastõ oll´ egän maamajapidämisen laut, kon peeti eläid. Ku mu esä nuur oll´, kasvatati timä kotun tsiku. Nätti pall´o vaiva, a saadi ka hääd tullu. Esä tüüs oll´ tseasulgõ puhtana hoitminõ. Sai õks pall´o tseasitta veetü ja vahel sinna sisse kah käpuli käütü.
Tseapidämisest saadu raha jaotati pereliikmide vaihõl är´. Nii kogunõsi ka esä konto pääle veidü raha. Esiotsa es olõ´ esäl aimugi, et täl pangakonto om. Koskilt perre umavaihõlisõst jutust tull´ vällä. Esä otsust panka asja uurma minnä. Üllatus oll´ suur – konto pääl oll´ poiskõsõ jaos suur rahasumma. Ja unistusi oll´ taal poisil pall´o. Kõgõ rohkõm unist tä CD-mängjäst. Seo oll´ uus asi ja kuna esäle miildüsi tõisi muusika saatõn tantsitada, oll´ sääne aparaat timä plaanõ jaos väega hää.
Hädä es anna häbeneda. Esä läts ummi vanõmbitõga kõnõlõma. Pere tegel parasjagu ummi asjuga: keä loi aolehte, keä kai vusserit. Nigu muuseas ütel esä, et võtsõ pangast raha vällä ja ostsõ hindäle plaadimängjä. Es juhtu midägi, keäki es lausu sõnakõstki. Vast es panõ keäki tähelegi, miä lats ütel. Kuna keäki kissa es tõsta, lätski esä panka raha vällä võtma. Seo oll´ esä õnnõlikõm päiv, ku tä poodist vahtsõ CD-mängjägä kodu tull´. Vaid mõmõl ütsikul oll´ sääne massin. 

Ega seoga asi viil otsa es saa. Kuna oll´ jõuluaig, otsust esä lavastada jõuluime. Tä kirut jõuluvanalõ hallõ kirä koon uma suurõ sooviga ja pandsõ aknalavva pääle. A uma plaadimängjä paksõ ilusa paprõ sisse. Lasksõ sõsarõl väiku lehvi tetä ja kliipse pakilõ pääle.

Jõuluõdaku pandsõ tassakõistõ paki kuusõ alla nii, et keäki es näe. Jõudsõgi kätte pakkõ jagamisõ aig. Ku kuusõ alt võeti välla suur pakk, es jõvva esä kuigi suurt rõõmu vaon hoita. A esä imäl oll´ süämen väiku kahtlus, et vanamiis tege poiskõsõga ulli nall´a. Kõik tiidsevä mu esä suurõst unistusõst. 
Suurõ rõõmuga tei mu esä paki vallalõ ja löüdsegi säält soovitu kingitusõ. Vanõmba kaiva ütstõsõlõ otsa, et kumb om latsõlõ säändse kingitusõ tennü. A esä rõõmul es olõ piire.

Ildapa kõnõl esä uma pakisaamisõ luu vanõmbitõlõ är´. Nüüd saiva ka tõsõ kõtutävve naarda.

Alatõs tuust aost ei unõta esä kunagi hindäle pakki tetä. Egas tähtpääväs om täl hindäle pakikõnõ olõman.

Kõgõ tähtsamp om jo armastada esi hinnäst!

